
Y Coleg Ffederal: Rhoi Cig ar yr Asgwrn

Ymateb UCAC i Ymgynghoriad Plaid Cymru

Mae UCAC wedi bod o blaid Coleg Ffederal ers 2001, ac yn falch o gael y cyfle i ymateb i ymgynghoriad Plaid Cymru ar y pwnc.

Mae’n ddigon gwir bod amrywiaeth wedi bod yn yr union weledigaeth o’r Coleg Ffederal, ac nid oes syndod yn hyn o beth. Ond mae’n wir hefyd i ddweud bod yna waith meddwl sylweddol wedi mynd i ddatblygu gweledigaeth a chynlluniau pendant, clir a chall, ac yn sgil hynny mae cryn dipyn o gonsensws wedi datblygu. Tynnwn sylw at ddwy ddogfen yn arbennig yn y cyswllt hwn sef Dogfen Pwyllgor Ymgyrch y Coleg Ffederal, a dogfen Cymdeithas yr Iaith Gymraeg ‘Coleg Ffederal Cymraeg: Cynllun Gweithredu’. Mae cyfeiriad cyffredinol y ddwy ddogfen yn debyg iawn i’w gilydd, ac mae UCAC yn ategu, i raddau helaeth, cynnwys y ddwy ddogfen hynny.

Strwythur y Coleg

Cwestiwn 1: A ddylid canoli holl addysg Gymraeg yn y sector uwch mewn un campws yng Nghymru, neu ddau (un gogledd a de) neu ei wasgaru?

Cwestiwn 2: A ddylai’r Coleg Ffederal fodoli yn annibynnol o’r Prifysgolion presennol gyda ffrwd ariannu uniongyrchol gan y Llywodraeth, cyfansoddiad Prifysgol, y gallu i gyflogi staff yn uniongyrchol, i gofrestru myfyrwyr a dyfarnu graddau?

Nid yw UCAC yn gweld y Coleg Ffederal fel Prifysgol yn yr ystyr draddodiadol. Felly nid oes angen campws, na chyfansoddiad Prifysgol, na’r gallu i ddyfarnu graddau. Efallai’n wir bod yr enw ‘Coleg Ffederal’ yn gamarweiniol yn y cyswllt hwn.

Yn ôl gweledigaeth UCAC, corff yw’r Coleg Ffederal sydd â’i rheolaeth a’ir weinyddiaeth ei hun (rhagor o fanylion isod), ond sy’n gweithio’n agos iawn, a thrwy gyfrwng Sefydliadau Addysg Uwch Cymru.

Wedi dweud hynny, mae ffrwd ariannu uniongyrchol yn greiddiol i’r prosiect. Os yw Coleg Ffederal i lwyddo yn ei amcanion, rhaid iddo beidio cael ei weld yn fygythiad ar unrhyw lefel i’r Sefydliadau Addysg Uwch a’u buddiannau. Byddai dargyfeirio cyllid oddi wrthynt i Goleg Ffederal yn tynghedu’r Coleg Ffederal i wrthwynebiad, gelyniaeth a methiant. I’r gwrthwyneb, rhaid bod gan Goleg Ffederal rhywbeth i’w gynnig i’r Sefydliadau Addysg Uwch – gan gynnwys cyllid. Yr unig ffordd o warantu hynny yw drwy sicrhau ffrwd ariannu uniongyrchol.

Rhaid wrth Gyfansoddiad. Mae’n rhaid i Goleg Ffederal fod yn endid cyfreithiol er mwyn gallu derbyn cyllid, dosrannu cyllid gan gynnwys dyfarnu grantiau, a chyflogi staff. Nid staff dysgu fyddai dan sylw yma, ond staff a fyddai’n gweithredu polisïau’r Coleg.

Byddai myfyrwyr yn cofrestru gyda’u priod Sefydliadau Addysg Uwch, ac yn manteisio ar gyfleusterau ac adnoddau’r Sefydliadau hynny e.e. llety, llyfrgelloedd, gwasanaethau gwybodaeth a gwasanaethau lles. Byddai modd ystyried bod unrhyw fyfyriwr sy’n astudio unrhyw gwrs neu fodiwl cyfrwng Cymraeg hefyd yn cofrestru gyda’r Coleg Ffederal – ond cofrestru o fath wahanol fyddai hyn, tebycach i fod yn aelod o fudiad neu rwydwaith. Byddent wedyn yn rhan o rwydwaith ehangach o fyfyrwyr trwy Gymru gyfan, yn derbyn gwybodaeth berthnasol, ac yn gallu manteisio ar adnoddau neu gynigion eraill (e.e. digwyddiadau arbennig) a ddarperir gan y Coleg Ffederal.

Cwestiwn 3: Petai’r Coleg Ffederal yn gwbl annibynnol, a fyddai’r staff yn dysgu’n unig neu yn staff ymchwil hefyd. A fyddai’r Coleg yn ceisio am arian ymchwil o fewn gwahanol bynciau academaidd? A fyddai’r gwaith ymchwil yna yn y Gymraeg yn unig?

Fel y dywedwyd uchod, ni ragwelir Coleg Ffederal gwbl annibynnol. Nid penderfyniad y Coleg Ffederal felly fyddai’r dosraniad rhwng dysgu ac ymchwil, ond penderfyniad y Sefydliad Addysg Uwch sy’n cyflogi’r aelod o staff. Yr un fath o ran ceisio am arian ymchwil.

Wedi dweud hynny, mae prinder cyfleoedd ymchwil drwy gyfrwng y Gymraeg, ac yn wir yn ymwneud â materion penodol Cymreig ar hyn o bryd, a gellid rhagweld rôl bwysig i Goleg Ffederal yn y cyswllt hwn.

Ni ddylai Coleg Ffederal geisio cyfyngu ar waith ymchwil academyddion drwy fynnu bod yr ymchwil yn cael ei wneud, neu ei gyhoeddi mewn iaith neu ieithoedd penodol. Yn hytrach, dylai bod ganddo’r grym i gynnig cymhelliad i ymchwilio a chyhoeddi yn y Gymraeg. Byddai hyn, yn anuniongyrchol, yn gallu cyfrannu at wella adnoddau cyfrwng Cymraeg. 

Pwysleisiwn mai cynnig cyfleoedd, cymhellion a hyblygrwydd – i fyfyrwyr ac i staff - yw pwrpas y Coleg Ffederal, nid gorchmynni, rhwystro a bygwth.

Cwestiwn 4: Os yw’r Coleg Ffederal yn bodoli ar y cyd â sefydliadau addysg uwch presennol, a ydyw yn Adran o fewn Sefydliad? Ymhellach, a ydy’r darlithwyr yn dysgu drwy gyfrwng y Gymraeg a’r Saesneg, a ydy’r myfyrwyr yn derbyn addysg Gymraeg yn unig, neu addysg ddwyieithog?

Byddai Coleg Ffederal yn cynnig cyfleoedd a chymhellion i ddarlithwyr, mewn unrhyw bwnc, mewn unrhyw adran o unrhyw Sefydliad Addysg Uwch yng Nghymru, i gynnig cyrsiau a modiwlau Cymraeg. Mae’n debygol felly y byddai’r darlithwyr yn dysgu rhai cyrsiau a modiwlau Saesneg a rhai Cymraeg – mater i’r Sefydliad/Adran/darlithiwr unigol fyddai hynny. Ni fyddai a wnelo’r Coleg Ffederal unrhyw beth â’r ddarpariaeth cyfrwng Saesneg, ond yn hytrach cymell a chefnogi’r ddarpariaeth Gymraeg. 

Felly hefyd gyda’r myfyrwyr. Rhagwelir y bydd ganddynt ddewis o gyrsiau a modiwlau – rhai ohonynt yn Gymraeg a rhai yn Saesneg. Eu dewis personol nhw fydd dewis y cyrsiau a’r modiwlau hynny, o fewn rheolau eu cynllun gradd, sy’n apelio atynt.

Cwestiwn 5: Os taw Corff Cenedlaethol sy’n cynllunio darpariaeth, a ydy lleoliad daearyddol unrhyw gwrs yn cael ei benderfynu yn genedlaethol, neu ai mater i Sefydliad Addysg Uwch i geisio am ariannu cyrsiau mewn ffordd gystadleuol?

Mae’n bwysig bod gan Goleg Ffederal rôl cynllunio strategol. Rhan o hynny, mae’n siwr, fyddai creu a diweddaru rhestr gynhwysfawr – math o ‘inventory’ – o bob darpariaeth Cymraeg sydd ar gael yn gyfredol. Rhagwelir y byddai Coleg Ffederal yn gosod blaenoriaethau strategol o ran meysydd (pynciol, daearyddol a.y.b.) i’w hybu – ar sail diffygion cyfredol a/neu ar sail y potensial i ddatblygu’n gyflym. Byddai Sefydliadau Addysg Uwch yn gallu gwneud cynigion mewn unrhyw faes, ond byddent yn deall mai mewn cyd-destun blaenoriaethau strategol y Coleg Ffederal y byddai’r ceisiadau’n cael eu hystyried.

Cwestiwn 6: A fydd Bwrdd Rheoli y Coleg Ffederal yn cyflogi gweinyddiaeth gynllunio, neu a fydd yn dibynnu ar weinyddiaeth y sefydliadau eisoes mewn bodolaeth? A fydd yn gwbl annibynnol o’r Corff Cyllido Addysg Uwch, neu a fydd yn Bwyllgor o fewn y strwythur hynny? Os yn annibynnol, a fydd yr aelodaeth yn cael ei apwyntio gan Lywodraeth, a fydd yn gwango?

Bydd angen staff ei hun ar y Coleg Ffederal, ac ni ragwelir yr angen am staff fawr iawn. Bydd angen digon o staff i gynllunio, gweinyddu a gweithredu gwaith y Coleg o ddydd i ddydd. 

Mae’n bosib y bydd y cyllid yn dod trwy’r Corff Cyllido Addysg Uwch – ond, pwysleisiwn, cyllid penodedig annibynnol fyddai cyllid Coleg Ffederal.

Rhaid i’r strwythurau rheoli fod yn annibynnol ond, yn naturiol, o fewn cyd-destun atebolrwydd ariannol.

Ariannu

Cwestiwn 7: Ai ariannu uniongyrchol i gyrsiau penodol ddylai ddigwydd neu ariannu staff penodol neu ariannu y sefydliadau penodol i gynyddu darpariaeth?

Byddai manteision i ariannu cyrsiau penodol a/neu staff penodol. Byddai ariannu cyrsiau yn ‘fesuradwy’ yn yr ystyr bod hi’n glir ar beth yn union mae’r arian yn cael ei wario. 

O ran ariannu staff, dylid parhau â’r cynlluniau ysgoloriaeth a chymrodoriaeth cyfredol. Rhagwelir yn ogystal y byddai rôl datblygu-staff bwysig gan Goleg Ffederal. Bydd y gallu i gynnig hyfforddiant yn bwysig iawn.

Cwestiwn 8: Sut mae modd cysylltu ariannu gyda niferoedd sy’n cymryd cyrsiau, a thrwy hynny ariannu llwyddiant? Sut y bydd mesur llwyddiant a gwerth-am-arian?

Y ffordd i fesur llwyddiant a gwerth am arian yw datblygiad a chynnydd, yn y nifer o gyrsiau a’r nifer o fyfyrwyr, dros y tymor hir. Ni ddylai niferoedd bychain yn y blynyddoedd cynnar fod yn sail ar gyfer anobaith na thoriadau cyllid; bydd angen amser i’r system ymsefydlu ac i’r ddarpariaeth, a’i fanteision, ymwreiddio yn ymwybyddiaeth myfyrwyr a darpar-fyfyrwyr.

Cwestiwn 9: A ddylid cael proses o dderbyn ceisiadau gan sefydliadau presennol i ariannu yn ôl eu cynlluniau darpariaeth nhw, neu broses o gynnig ariannu i sefydliadau daearyddol penodol?

Dylai’r pwyslais fod ar dderbyn ceisiadau gan sefydliadau, a dyfarnu’r ceisiadau o fewn cyd-destun blaenoriaethau strategol y Coleg Ffederal am y cyfnod penodol. Mae hyn yn fwy tryloyw na chynnig arian i sefydliadau penodol, ac yn ogystal yn sicrhau bod lefel o ymrwymiad a brwdfrydedd o fewn y sefydliad tuag at y cynllun.

Cynyddu Galw

Cwestiwn 10: Sut mae annog myfyrwyr 16/17 oed i ystyried chwilio am gyrsiau drwy gyfrwng y Gymraeg? A oes angen canolbwyntio ar gyrsiau penodol gan chwilio am lwyddiant mewn ambell faes cychwynnol, i sbarduno twf torfol?

Dylid marchnata’r ddarpariaeth Gymraeg ymhob un ffordd y marchnetir darpariaeth Saesneg – a rhagor. 

Bydd angen cynllun marchnata broffesiynol ar y Coleg Ffederal, a digon o wybodaeth aml-lwyfan ac aml-gyfrwng.

Yn ogystal, rhaid sicrhau bod unrhyw un sy’n cynnig cyngor addysgol a gyrfaol i ddisgyblion ysgol – gan gynnwys athrawon ac anogwyr dysgu – yn llwyr ymwybodol o’r Coleg Ffederal, ffynonellau gwybodaeth i ddarpar-myfyrwyr, a manteision dilyn cyrsiau cyfrwng Cymraeg. Gall bod y materion hyn yn cael eu crybwyll mewn diwrnodau hyfforddiant mewn swydd i athrawon.

Dylid annog cyswllt rhwng sefydliadau sy’n cynnig darpariaeth cyfrwng Cymraeg ag ysgolion a cholegau – e.e. ymweliadau â’r sefydliadau addysg uwch a’r cyfle i fynychu darlith; cyrsiau blasu; sesiwn arbenigol yn yr ysgol/coleg gan ddarlithiwr sy’n cynnig darpariaeth cyfrwng Cymraeg.

Cwestiwn 11: A ydi pobl ifanc ar hyn o bryd yn fwy awyddus i wneud cwrs gradd drwy’r Gymraeg yn unig neu yn ddwyieithog? Faint o broblem yw diffyg adnoddau a gwers-lyfrau drwy gyfrwng y Gymraeg i ddarpar-fyfyrwyr ac i staff? A ddylid edrych am ddull mwy hyblyg o ddysgu ar y cyd rhwng y Gymraeg a’r Saesneg?

Swyddogaeth Coleg Ffederal fydd cynyddu darpariaeth cyfrwng Cymraeg o fewn addysg uwch i’r graddau fwyaf posib, ac i annog cynnydd yn y nifer o fyfyrwyr sy’n dewis dilyn y ddarpariaeth honno. Os bydd cwrs gradd gyfan ar gael drwy gyfrwng y Gymraeg, gorau i gyd. Os bydd rhannau o gyrsiau gradd ar gael drwy gyfrwng y Gymraeg, ble na fu gynt, da hynny hefyd. Dewis y myfyrwyr, o fewn rheolau eu cynlluniau gradd, fydd pa gyrsiau a modiwlau maent yn dilyn. Cyfrifoldeb Coleg Ffederal, mewn partneriaeth â sefydliadau unigol, yw annog a chymell myfyrwyr i ddewis y ddarpariaeth Gymraeg.

Nid yw UCAC o blaid cymysgedd ieithyddol o fewn cwrs/modiwl unigol (os mai hynny yw ystyr ‘dull mwy hyblyg o ddysgu ar y cyd rhwng y Gymraeg a’r Saesneg’) – y Gymraeg sy’n debyg o ddioddef mewn cyd-destun ‘ddwyieithog’.

O ran adnoddau, mae rôl bwysig gan Goleg Ffederal i’w chwarae yn y cyd-destun hwn. Dylai bod cynllun ar gyfer comisiynu gwaith gwreiddiol yn y Gymraeg – fel y gwnaethpwyd gan ACCAC ar gyfer y sector gynradd ac addysg 11-18. Yn ogystal, byddai modd comisiynu cyfieithiadau o destunau sydd eisoes yn bodoli, petai raid.

Cwestiwn 12: Pa gefnogaeth ychwanegol sydd ei angen ar ddarpar-fyfyrwyr cyfrwng Cymraeg?

Byddai cyrsiau gloywi iaith, a datblygu hyder ieithyddol, yn wirioneddol ddefnyddiol, nid yn unig i ddarpar-fyfyrwyr, ond hefyd i fyfyrwyr yn ystod eu cyrsiau, ac i ddarlithwyr. Dylid ystyried cynllun tebyg i gynllun sabothol Llywodraeth y Cynulliad ar gyfer athrawon a hyfforddwyr, i sicrhau bod cyflenwad cynyddol, a chynyddol hyderus, o ddarlithwyr.

Cwestiwn 13: Sut mae cysylltu darpariaeth rhwng ysgolion uwchradd, colegau addysg bellach a’r Coleg Ffederal?

Nid oes angen cysylltu’r ddarpariaeth ei hun, gan mai dilyniant sydd dan sylw. Ond o ran cryfhau’r cysylltiadau rhwng y sefydliadau addysgol hyn er mwyn codi ymwybyddiaeth o’r ddarpariaeth cyfrwng Cymraeg, gweler paragraff olaf Cwestiwn 10.

